
ХОНГОР ДААГА

	 

	Цас мөс хайлан урсаж, гол горхи бялхан садарч, агь тааны нүд бүлтийн, адуу малын үс гуужин, хотон дотор хурга ишиг тоглоод, хаа хааяагүй унага, тугал тонгочоод, хүн амьтны сэтгэл тэнийсэн урин хаврын цаг юмсанж.

	Орой нар баруунаа тонгойх тусам уулын сүүдэр зүүнээ сунасаар Тарна голын хөвөөнд аажим аажим дөхсөөр байжээ. Яг энэ үед зүүн бэлээс гол руу бууж ирсэн нарийн замаар хэсэг адуу цуван явжээ. Адуу, сүүдэр хоёр зүүн баруунаасаа ойртон ойртсоор Тарна голын эрэг дээр зэв зэрэг ирж уулзаад, сүүдэр нь зүүн бэл өөд зүүхэлзэн аялж гэнэ. Адуу нь голын хөвөөнд ирэнгүүт газрын намыг даган, гарцын амаар орж ус ууцгаажээ. Гэтэл нэгэн хонгор даага зожиг зан гарган, ганцаараа салж эгц эрэг дээр очоод, тонгойж байхыг бусад нь хараад, Хүүе чи болиоч! Халтираад шаварт уначвал яана!, Хавар цагийн ус хэцүү шүү, энэ намхан газраар ирж уугаач!» гэсэнд нөгөө даага бусдынхаа үгийг тоосонгүй, толгойгоо дээр гэгч нь өргөн «Шаварт унасан ч яах вэ, ямар та нартай адил хөл шөрмөс муутай биш, шандас шөрмөс сайн болохоор ганцхан үсрээд л гарчихгүй юу» гэж онгирч гэнэ ээ. Тэгээд зөрүү зан гаргаж, өнөөх өндөр эрэг рүүгээ тонгойн уруул нь дөнгөж усанд хүртэл урд хөл нь гулгаад гүнзгий ус руу цүл цал гээд уначхаж гэнэ.

	Бусад нь цочиж, пархийн үргэснээ эргэж хараад цөм нэг зэрэг «Ээ больж» гэж гэнэ.

	Хор нь хөдөлсөн хонгор даага хамаг хүчээ шавхан хоёр гурав цовхорсон боловч, гарч чадсангүй. Харин хөдлөх тоолонд хөлийг нь шавар хөхөж, улам доошоо шигдсээр байжээ. Өөрийнхөө хүчээр гарч чадахгүй нь гэдгээ мэдсэн боловч угийн онгироо, нэрэлхүү зантай учраас бусдыгаа дуудахаас ичээд зогссоор байтал, цаадуул нь холдоод явчихжээ. Гэтэл удаж түдэлгүй харанхуй бүрэнхий болоод хавь ойрд нь анир чимээ тасран, айх зовох, даарч чичрэх хослон яах ч аргаа ололгүй ядаж байтал нь хоёр том чоно хүрээд ирж гэнэ. Хонгор даага айхын ихээр айж хар тэнхээгээрээ зүтгэсэн боловч уснаас гарах нөхцөл алга байжээ. Ижил нөхдөө дуудан зөндөө унгалдаж янцгаасан боловч нөхөд нь нэгэнт холдоод явчихсан учраас эргэж ирэх нь байтугай дууг нь ч сонсоогүй ажээ. Айсных ч юм уу ядарсных ч юм уу сүүлдээ дуу нь ч гарахаа больж гэнэ. Нөгөө хоёр том чоно ч бүр дэргэд нь хүрээд ирж гэнэ. Тэгснээ нэг нь«— за хөө усан дотор нь идэх үү? гаргаж байгаад идэх үү?» гэсэнд нөгөө чоно нь «аа гаргаж байгаад идэлгүй яах вэ. Усан дотор идэхэд нэг талаар амт нь муу, нөгөө талаар шаварт шигдээд гарч чадалгүй эзэнд нь алуулчхаж ч мэднэ» гээд хоёулаа хонгор дааганы дэлээс нь зуугаад чангааж гэнэ. Нэгд эрэг нь эгц өндөр, хоёрт лав шигдсэн учраас гаргахад амар биш байжээ. Ингэж ноцолдож байх хооронд нь эзэн минь хүрээд ирээсэй гэж хонгор даага бодсон боловч, малынхаа хойноос муу анхаардаг эзэн нь гэртээ аяга ёроолдон, цай гүзээлсээр суужээ. Эрэг дээр, татаад гаргахыг нь үед ганц сайн ухас хийгээд үзнэ дээ. Хурдан удмаас төрсний хэрэг юу билээ. Хэрэв алдуулж чадвал яасан ч гүйцэгдэхгүй дээ гэж бодож байсан боловч бас л санаснаар болсонгүй. Ус, шавар дотор удчихсан учир үе мөч нь оршчихоод хөдөлж чадахгүй болчихсон байжээ.

	Хонгор дааганы ганц горьдлого нь тасарч, «за одоо ч өнгөрчээ. Зожиг зан зовоодог, онгироо зан олиггүй гэдэг үнэн юм даа. Би онгирч зөрөлгүй нөхдийнхөө үгэнд ороод тэдэнтэйгээ хамт намхан гарцаар орж ус уусан бол яалаа гэж ийм болох вэ дээ. Нөхдийнхөө үгэнд ордоггүй л муухай юм боллоо доо» гэж бодож байтал хоёр чонын нэг нь «за хаанаас нь эхэлж идэх вэ» гэж гэнэ. Нөгөө нь «би ч хувьдаа хонгоноос нь эхэлж иднэ. Чи хаанаас нь эхэлж идэхийгээ өөрөө мэд!» гэсэнд цаадах нь «тэгвэл би бас хонгоноос нь эхэлж иднэ» гэж гэнэ.

	Нэг нь «Аа тэгвэл, хоёулаа хоёр хонгоны нь шаврыг долоочхоод нэг нэгээр нь идье» гэсэнд нөгөө нь бас зөвшөөрөөд хоёулаа хонгоны нь шаврыг долоож эхэлж гэнэ. Тэгэхэд нь, хонгор даага «за үхэл минь хэсэг ч гэсэн хойшлох нь дээ, болбол хонгоныхоо шаврыг долоож гүйцэх үед нэг ухасхийгээд үзнэ дээ» гэж бодож гэнэ ээ. Гэтэл нэг хашир чоно нь ингэж хэлж гэнэ, «за хөө хашир гэдэг чинь хаширсныг хэлдэг юм. Хаширна гэдэг чинь урьд гаргасан гэмээ дахин битгий гарга! өнгөрсөн явдлаас сургамж ав гэсэн үг шүү. Иймд чи бид хоёр урьдын нэг үлгэрээс сургамж авах хэрэгтэй. Урьд эрт цагт нэг чоно шаварт унасан даагатай дайралдаад шавраас нь татаж гарган, амттай болгож идэхээр шаврыг нь долоож гэнэ. Тэгээд шаврыг нь долоож гүйцэхийн үед нөгөө даага «за чоно гуай, миний салтаанд нэг эрдэнэ бий, та урдаар түүнийг аваад залгичих тэгвэл үхтэлээ хоолноос салахгүй, » гэсэнд нөгөө чоно угийн шунахай учир тэр эрдэнийг авахаар даагыг босгож байгаад салтаа өөд нь харах гэтэл, нөгөө даага нь эрүүг нь зад өшиглөчхөөд давхиад явчхаж гэнэ. Тэгээд өнөөх чоно маань, «эзэн нь гэж татаж гаргаа болов уу, эх нь гэж шаврыг нь долоогоо болов уу, эргүү толгой хохь чинь болоод, энэ ертөнцөөс тонилъё, хамм» гээд үхчихсэн юм гэнэ билээ гэж, ийм үлгэр байдаг шүү дээ гэжээ.»

	Тэгэхэд, нөгөө чоно нь: «Нээрэн тийм шүү хөө, чи ер нь наадах дааганыхаа дэлээс нь сайн дарж бай! би шаврын нь долооё, тэгээд хоёулаа ээлж ээлжээр дарж байгаад идье» гэж гэнэ. Хонгор дааганы хоёр дахь горьдлого нь бас ингээд бүтэхийг больжээ. Хэдийд шүд нь хонго руу орох бол гэхээс хонгор дааганы айсныг хэлж баршгүй. Дааганы мах зөөлхөн гэж бодохоос хоёр чононы баярласныг хэлж баршгүй.

	Хонгор даага яагаад өөрийгөө ихээр өргөн бодож, бусдынхаа үг сургамжийг авахгүй зөрж онгирдог болсны намтрыг товч танилцах нь хожим сургамжтай ажээ. Дорлиг гэдэг айлынд дандаа хурдан морь төрүүлдэг нэгэн сайн хулагч гүү байжээ. Тэр гүүний удам нь даага, шүдлэнгээсээ авхуулаад ойр тойрныхоо наадамд түрүүлж, улмаар нас шүд гүйцмэгц аймаг, нийтийн наадамд ч түрүүлдэг байжээ. Хонгор даага бол тэдний хамгийн отгон дүү нь юмаа. Хонгор даагыг анх төрсөн, жил нь хавь ойрын шинжээч нар ирж шинжээд, хэв хэлбэр, яс булчин, шандас шөрмөс, дэл сүүл, хүзүү толгой, хөл туурай аль ч талаараа ах нараасаа хавьгүй илүү учир улс даяар гайхагдан шагшигдсан онцгой хурдан морь болно гэж магтан, өдий төдий их үнэ өгдөг байжээ.

	Хонгор даага унага байх жилдээ тэдний энэ яриаг чагнадаг байсан учир намайг хүмүүс магтаж байгаа болохоор би ч бусдаас гоц гойд, хурдан гарамгай гэж боддог болжээ.

	Бас өвөл оторт явахад нь үзсэн, харсан хүн бүхэн магтан сайшааж үнэ өгч байхыг сонсоод өөрийгөө мундаг амьтан гэж биеэ тоон бусдын үг сургамжийг ч юманд бодохгүй улам их, онгирох болжээ. Ингэж өөрөө өөрийгөө хөөргөх болсон явдал нь хонгор даагыг ийм аюулд учруулжээ. Хонгор даага хэдийгээр иймэрхүү онгироо, зөрүүд зантай байсан боловч үнэхээр хурдан сайн морь, болох учир амьтан хүн түүнд их хайртай байдаг байжээ. Ялангуяа Гонгор хүү хонгор даагаа голт зүрх шигээ хайрладаг байж гэнэ.

	Дорлиг гуай өөрөө адуу маллах, хурдан морь арчлах талаараа муухан учир, аягүй бол онд орж чадахгүй, зуд, турах, ус шавар, чоно боохойн, аль нэгэнд осолдуулчхаж мэднэ гэж санаад хэн их үнэ өгсөнд нь худалдчих гэж боддог байсан боловч, хүү Гонгор нь би яасан ч хүнд өгөхгүй гэсээр байгаад хонгор унагаа авч үлдсэн нь, ийнхүү даага болсон байжээ. Гонгор хүү хонгор даагаа улс нийтийн ажилд тустай, наадам тэмцээнд цуутай хурдан сайн морь болно гэж хайрладаг учраас оторчин нарт байн байн захиа бичиж, «Хонгор даагыг минь сайн хямгадан харж, онд мэнд оруулж ирээрэй. Би том болж, сургууль төгсөөд та нарынхаа ачийг хариулна шүү» гэх зэргээр бичээд, хэрэв шуурга болбол хонгор даагыг минь нэмнэж байгаарай! гэж хэд хэдэн нэмнээ өгч явуулсан гэнэ. Тэгээд ч хонгор даага нь онд мэнд сайн орж орон нутагтаа буцаж ирсэн юм санж.

	Гэтэл нэг талаар өөрийн онгироо зөрүүд зангаас болоод, нөгөө талаар Дорлиг гуайн адуу малдаа хайнгаас болоод, тэр өдөр ингэж аймшигт аюулд учирсан байжээ. Гонгор хүү бямба гариг бүрийд сургуулиасаа чөлөө авч аав ээждээ адууг нь нэг хоног маллаж өгөөд буцдаг байжээ. Хонгор дааганы баларч байсан тэр орой бямба гариг байсан боловч, Гонгорын сургууль нь нэлээд зайдуу учир гэртээ ирж амжаагүй явсан гэнэ. Гонгор хүү, хонгор даагаа тийнхүү аюулд учирч байгааг мэдээгүй учир ирж явах зуураа хонгор дааганыхаа тухай олон зүйлийг бодож явжээ. «Хонгор даага минь онд тарган орсон болохоор, зун болгочихвол дийлдэхгүй, болчхож магадгүй иймд маргаашаас эхлэн хонгор даагаа унаж сургая. Чадвал майн баяр, хүүхдийн баяр хоёроор хонгор даагаа унаж уралдана даа. Тэгээд энэ жилийн наадмуудад хонгор даагаа унаж түрүүлээд намар сургуульд явахдаа баярыг нь бичигтэй хамт нэгдэлдээ бэлэглэнэ дээ.

	... Аа тийм, бас маргааш унахаасаа урьд хөөврийг нь самнана... Хонгор даага минь намайг булгих болов уу, миний өөртөө хайртайг мэдвэл яасан ч булгихгүй дээ... Хэрэв чамайг булгивал бондгор хондлойг чинь алгадах юм хуна даа» гэхчлэн бодож явсаар уяан дээрээ ирэхэд нь харанхуй бүрэнхий болж байв гэнэ.

	Гэртээ ортол аав нь Түдэв, Дорж хоёртой даалуудаж суув гэнэ.

	— Аав аа, адуу хаана байгаа вэ гэсэнд

	— Орой нар шингэхийн үед л Тарна руу орж яваа харагдсан даг, ус уугаад зүүн бэл өөдөө гараа биз дээ гэж гэнэ.

	Гонгор цайгаа яаравчлан уугаад, адууныхаа хойноос уурга барин мордож гэнэ. Адууны тургих, янцгаах чимээ чагнан явсаар адуун дээрээ иртэл хайртай хонгор даага нь алга байжээ. Хонгор дааганы эх нь адууны захад зогсоод Тарна голын зүг байн байн харан урт урт янцгааж байв гэнэ. Хонгор даагаа алга байхыг үзээд, Гонгор хүүгийн дотор нь пал хийх шиг болж, нүдэн дээгүүр нь нулимс гүйлгэнэн, хоолой нь бүлх залгичихсан юм шиг болжээ. Тэгээд адуугаа дахин нэг тойрч үзээд, гэнэтхэн санаа авч, хулагч гүүнийхээ янцгаан харж байсан зүгийг ажвал, мал усалдаг гарцын чиг мөн шиг санагджээ. Тэгээд, гарцын зүг хар хурдаараа давхиж явтал морь нь гэнэт зог тусан үргэж хоёр чихээ солбин, хамраа тачигнуулан хуйхчиж гэнэ.

	Гонгор хүү мориныхоо огцом зог тусалтад золтой л холбирчихсонгүй. Дэн дун тогтоод ажиглавал гарцын дээхэн талд хоёр гурван бараан юм сүүтэлзэх шиг болжээ. Лавлаад харсан чинь нэг том бараан юмны дэргэд хоёр чоно зогсоод өөрийг нь урдаас харж байна гэнэ. Хонгор даагыг минь чоно идчихэж гэж бодоод гол нь харласандаа ч тэр юм уу, хоёр чонотой гэнэт тулгарсандаа ч тэр юм уу, хашхирах гэтэл хамаг бие нь арзасхийн хоолой нь зангираад дуугарч болсонгүй гэнэ. «Аав аа буудаарай!» гэх гэтэл бас л дуу нь гарсангүй гэнэ. Тэгтэл анх пионерт орохдоо, олон хүүхдийн өмнө сандран дуу нь гарахгүй байснаа, пионерын дуу эхлэхийн хамт гэнэт хангинуулан дуулснаа санаж: 

	 

	Бүхий олон багачууд аа

	Бүрхсэн улаан цэцэрлэгтээ...

	Бүр л шинээр үүсгэсэн

	Бүжиг наадмаар наадацгаая!

	Бэлхэн дээ!

	 

	гээд аялсан чинь дуу нь гараад ирж гэнэ. Тэгээд нэг бадаг дуулаад харсан чинь нөгөө хоёр чоно нь жаахан хөндийрснөө эргэж хараад зогсчихлоо гэнэ. Уургаа далайгаад хөөх гэсэн чинь морь нь үргээд хавьтаж өгсөнгүй гэнэ.

	Тэгэхээр нь уургаа ташуураараа цохиж, «Бага алаг бөмбөрийг, пар пар дуугарахын хамтаар гээд бүдүүн гэгч нь аялмагц өнөөх хоёр чоно» «парр» гээд арилж гэнэ. Чоныг хэдийгээр хөөж явуулсан боловч хонгор даагаа бодохоос, дотор нь бачимдан дороо буугаад дэвхцэн бархирмаар санагджээ. 

	Ядаж морь нь үргээд ойртож өгдөггүй гэнэ. Тэгээд эс болохоор нь морио дор нь чөдөрлөж орхиод даагандаа ойртон очтол хөдлөх шиг болж гэнэ. Араас нь дөхөөд харсан чинь эргэн тойрон нялцгай хар юм харлан харагдав гэнэ.. 

	Гэдсийг нь хага татчихаад цус нь гоожиж байгаа байх даа гэж бодохоос дотор нь харлан нүдний нь нулимс асгараад иржээ. Тэсэж чадалгүй гүйн очоод толгойг нь тэврээд авсан чинь урдаас нь үүрсэн янцгаагаад өндөлзөж байна гэнэ.

	Хайрт дааганыхаа дууг сонсоод Гонгор хүү учиргүй баярлав хонгор дааганыхаа толгой хушууг нь зөндөө үнсэж, хүзүү хоолой, гэдэс хонгыг нь нэгд нэггүй барьж үзвэл бүтэн юм шиг байна гэнэ. Гэвч мөртөө явсан даагыг хоёр чоно нухаж байгаад явсан болохоор зүгээр гэж бодохын аргагүй байжээ.

	Даага минь босож чадахгүй байхыг бодоход лав сарьсан борвийг нь чоно тас хазсан байх. Хайран ч даага минь, хайран ч хурдан морь минь... хөөрхий минь чи, ааваас л боллоо доо. Хэрэв хариулга манаа сайн байсан бол яалаа гэж ийм болох вэ дээ гэх зэргээр үглэн, даагаа босгох гэж янз янзаар оролдож гэнэ. Тэгээд бөгсийг нь өндийлгөж байгаад чээжийг нь өргөсөн чинь овоо тэнцээд босож гэнэ.

	Хэрэв жаахан хожимдсон бол хоёр чоно аль хэдий хонгыг нь ухаж гэдсийг нь хагалах байсан байжээ. Тэр аймшигт өдрөөс хойш хонгор даага ч бусдынхаа үгнээс зөрж онгирохоо больж, олон нөхдийнхөө үг сургаалыг дагадаг болж гэнэ. Гонгорын аав ч адуугаа эзэнгүй тавихыг больж, ус бэлчээрт нь үргэлж харж ханддаг болж гэнэ.

	Гонгор хүү, ингэж яаран завдсаны ачаар хайрт дааганыхаа алтан амийг аварч амар сайхан жаргасан үлгэрийг үүгээр төгсгөж, 

	 

	Гонгор хүүгийн хайрт

	Хонгор хөөрхөн даага нь

	Тэр жилийн наадамд

	Хир зэрэг давхисныг

	Хойш нь жаахан тавиад

	Хожим тайлж хэлэмз...

